Teekamer

Rondom, soos syfers van 'n klok

sit-klets ons in 'n kring

soms met erns , soms amok

wat ieder na die tafel bring.

Verskuil-verskans agter 'n koppie tee

sal elkeen sy stuiwer werp

Die gesprek voer ons dapper mee

party bedeesd, ander hiper-skerp.

Ons praat van  parlement tot bed

en reis selfs tot die verste ruim

wie is die nuus se nuutste slet

wie is adel en wie is skuim ?

Wat is die towerbrousel wat ons drink

wat ons so heldersiende maak ?

Hoe is dit as ons vyf rose skink

dat ons sterre of profete raak?

Die horlosie prik ons ballon

en gou-gou blaas ons af

In die kantoor of in die son

weet ons ons  was sommer laf

